
(La séance publique est ouverte à 13.31 heures.)

1. Ouverture de la séance publique

M. Fernand Etgen, Président | Ech maachen d’Sitzung 
op.
Huet d’Regierung eng Kommunikatioun ze maachen?
Mme Sam Tanson, Ministre de la Justice | Nee, Här 
President.

2. Dépôt d’une proposition de loi par 
Mme Myriam Cecchetti

M. Fernand Etgen, Président | Den éischte Punkt um 
Ordre du jour vun haut de Mëtten ass d’Interpella
tioun vum Här Dan Biancalana iwwert d’Alternativen 
zu Prisongsstrofen. D’Riedezäit ass nom …
Une voix | Mir haten nach e Gesetz.
M. Fernand Etgen, Président | A jo. Hei ee Moment 
nach. Fir d’éischt ginn ech d’Wuert un déi honorabel 
Madamm Myriam Cecchetti fir den Depot vun enger 
Proposition de loi.
Exposé
Mme Myriam Cecchetti (déi Lénk), auteure | Här 
President, ech deposéieren eng Gesetzespropos, fir 
d’Rechter vun de Plattformaarbechter/innen ze stäer
ken. Déi gréisste Plattforme wéi Deliveroo oder Uber 
sinn zu Lëtzebuerg nach net present, mee d’Phe
nomeen vun der Uberisatioun huet awer och zu 
Lëtzebuerg scho Fouss gefaasst mat Plattforme wéi 
WeDely oder Goosty, déi sech aller Warscheinlech-
keet no ausserhalb vum legale Kader vum Aarbechts-
recht beweegen, respektiv Lächer an der Legislatioun 
ausnotze kënnen.
Wuel wëssend datt op EU-Niveau un enger Direktiv iw-
wert dës Problematik geschafft gëtt, menge mir, datt 

esou séier wéi méiglech legiferéiert muss ginn, éier 
datt d’Entwécklungen nach méi a Schwong kommen.
Spuenien huet eis et virgemaach a festgeluecht, datt 
Livreuren a Livreurinnen, déi iwwer digital Plattforme 
Livraisounsopträg kréien, zum Beispill fir Iessen ze 
liwweren, als Salariéë gewäert ginn an domadder 
dann och d’Rechter zougewise kréien, déi engem Sa-
larié iwwer Gesetzer zoustinn.
Mir proposéieren hei dat selwecht a ginn eng Ge
setzespropos vun der CSL eran, déi ënner anerem 
follgend Ännerunge virgesäit:
Plattforme ginn definéiert als Personnes physiques 
ou morales, déi d’Demandeure vun enger Prestatioun 
an d’Prestatairen, also d’Plattformaarbechter/innen, 
a Relatioun matenee setzen a soumat dës Relatioun 
digital oder elektronesch organiséieren.
Wann ee Krittär vun enger Rei vun am Text opge-
zielte Krittären erfëllt ass, gëtt e Plattformaarbechter 
oder eng -aarbechterin, deen oder déi üblecherweis 
um Lëtzebuerger Territoire seng older hir Aarbecht 
verriicht, als Salarié/e ugesinn. Hei spillt dann eng 
Présomption de contrat de travail an d’Plattform ass 
dann och als Employeur ze gesinn.
D’Notioun vum Détâchement virtuel gëtt agefouert, 
woumat séchergestallt ass, datt och Aarbechten, 
déi iwwer sougenannt Micro-travail-Plattforme wéi 
„Amazon Mechanical Turk“ bestallt an ausgefouert 
ginn, ënnert déi nei Reegelung am Code du travail 
falen. Bestëmmt Praktiken, déi an der Plattformwirt
schaft üblech sinn, gi mat dëser Gesetzespropos ver
bueden, entre autres datt de Plattformaarbechter 
oder d’-aarbechterin keen Zougang zu den Informa
tiounen iwwer seng oder hir Bewäertung a Klassifi-
zéierung op der Plattform kritt.
Mir mengen, datt mat dëser Gesetzespropos Hon-
nerten, vläicht Dausende Plattformaarbechter/innen 
zu Lëtzebuerg an iwwert den Détâchement virtuel 

souguer deelweis op anere Plazen op der Welt an de 
Genoss vun anstännegen Aarbechtsbedingungen, 
enger korrekter Bezuelung an enger sozialer Ofsé-
cherung géife kommen.
Ech soen Iech Merci an ech deposéieren dat heimad-
der. Wannechgelift.
8001 – Proposition de loi relative au travail fourni par 
l’intermédiaire d’une plateforme
M. Fernand Etgen, Président | Merci, Madamm 
Cecchetti.

3. Interpellation de M. Dan Biancalana au 
sujet des peines et mesures alternatives à 
l’emprisonnement

An da kéime mer zur Interpellatioun vum Här Dan 
Biancalana iwwert d’Alternativen zu Prisongsstrofen. 
D’Riedezäit ass nom Modell 1 festgeluecht an et hu 
sech ageschriwwen: den Här Léon Gloden, den Här 
Pim Knaff, den Här Charles Margue, den Här Roy 
Reding, d’Madamm Nathalie Oberweis an den Här 
Marc Goergen. Här Biancalana, Dir hutt d’Wuert.
Exposé
M. Dan Biancalana (LSAP), interpellateur | Merci, 
Här President. Här President, léif Kolleeginnen a Kol-
leegen, dës Interpellatioun iwwert d’alternativ Stro-
fen zum Prisong, déi sougenannte Bewärungsstrofen 
a -mesuren, ass aus dem Gedanken entstanen, dass 
et an eisem lëtzebuergesche Strofsystem immens vill 
alternativ Strofen oder änlech Instrumenter gëtt, déi 
der Justiz, der Magistratur d’Méiglechkeete ginn, net 
direkt eng fest Prisongsstrof auszeschwätzen, och 
wann an eisem System d’Prisongsstrof d’Peine prin-
cipale ass.
Bewärungsstrofen a -mesurë si generell wéineg res-
pektiv vill manner visibel am Verglach zu de Prisongs
strofen, well an eiser Gesellschaft de Prisong duerch 
seng Maueren, déi eng geografesch a securitaire Li-
mitatioun an der Mémoire collective duerstellen, vill 
méi gräifbar ass.
Opmierksamkeet erhale Bewärungsstrofen a -mesurë 
leider nëmmen, wann aussergewéinlech an isoléiert 
schlëmm Faite stattfannen. Zu Lëtzebuerg ass dat 
bis dato ganz wéineg de Fall gewiescht, dat awer och 
am Kader vun negative Berichterstattungen, déi dës 
Mesuren dann a Fro stellen an de Risque de récidive, 
d’Geféierlechkeet, an de Virdergrond réckelen.
Dass oft vill vun dësen Alternativen e reelle Succès 
duerstellen, gëtt da komplett ausgeblent a guer net 
thematiséiert. Och ausserhalb vun esou Situatioune 
gëtt generell recht wéineg iwwert dës Alternative 
geschwat. Dat ass zu Lëtzebuerg anescht wéi a villen 
aneren europäesche Länner, déi verstäerkt doriwwer 
kommunizéieren.
De Robert Badinter, de fréiere Garde des Sceaux, sot 
a seet ëmmer erëm, wann en d’Méiglechkeet huet, 
dass déi éischt Cause vun der Recidive d’Condition 
pénitentiaire ass. An deem Sënn däerf d’Prisongsstof 
net déi eenzeg sinn, well déi ass net ëmmer déi effi-
kasst. Si ass sécher effikass, wann enger Persoun 
temporaire d’Facultéit ewechgeholl gëtt, sech fräi ze 
beweegen, mee den „tout carcéral“ ass sécher net 
d’Léisung an déi adequaatsten Äntwert op deviant 
Verhalen. Mee ze oft gëtt déi fest Prisongsstrof als déi 
eenzeg richteg Strof duergestallt an ugesinn, wat 
awer bei Wäitem net de Fall ass!
Iwwert d’Fro, firwat Mënsche Strofdote beginn, kéint 
ee ganz sécher Bicherregaler fëllen, zemools wann 
een d’Diskussioun féiert, firwat verschidde Mënsche 
stroffälleg ginn a firwat anerer net.

